
MOLTAÍ

Iarrann an Coiste um Fhorbairt ar an gCoiste um Thrádáil Idirnáisiúnta, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. de bhrí go bhfuil geilleagair Afracacha fós ag brath go mór ar tháirgí agus ar 
thráchtearraí atá bunaithe ar acmhainní nádúrtha;

2. ag meabhrú an neamhshiméadrachta atá ann faoi láthair sa trádáil agus sa chaidreamh 
eacnamaíoch AE na hAfraice agus á chur in iúl gur geal léi an t-aistriú dearfach i dtreo 
comhpháirtíocht ar bhonn cothrom, bunaithe ar chómhalartacht agus ar chomhshochar, a 
théann thar an gcaidreamh idir deontóirí agus faighteoir agus lena gceadaítear don dá 
thaobh a leasanna féin a shaothrú ach réimsí comhchoiteanna comhair a shainaithint 
freisin;

3. á chur i bhfáth gur cheart, a bhuí leis an tsaorthrádáil chóir agus inbhuanaithe, go n-
éascófaí fás eacnamaíoch agus forbairt eacnamaíoch inbhuanaithe agus chuimsitheach, 
agus gur cheart go gcuideodh sí leis an mbochtaineacht a laghdú; á thabhairt chun 
suntais, maidir leis an méid sin, go bhfuil tábhacht ag roinnt leis an gcomhaontú 
comhpháirtíochta nua idir AE agus baill Eagraíocht na Stát san Afraic, i Muir Chairib 
agus san Aigéan Ciúin, leis na conclúidí ón gcruinniú mullaigh idir an tAontas Afracach 
agus AE, agus le tionscnaimh nuálacha amhail idirphlé il-gheallsealbhóirí AE ar 
mhaithe le cócó inbhuanaithe agus leis an tionscnaimh maidir le foraoiseacht 
inbhuanaithe, ar cheart dóibh a bheith bunaithe ar fhaireachán agus ar chuntasacht 
thrédhearcach iontaofa, agus ar rannpháirtíocht na sochaí sibhialta, lena n-áiritheofaí cur 
chuige ón mbun aníos; á iarraidh ar AE tacú go gníomhach le beartais chun próiseáil 
cócó a fhorbairt ar an leibhéal áitiúil, náisiúnta agus réigiúnach; 

4. á chur i bhfáth go gcaithfidh prionsabal an chomhtháthaithe beartais don fhorbairt, mar 
a chumhdaítear in Airteagal 208 CFAE é, leanúint de bheith i gcroílár an chaidrimh 
trádála AE na hAfraice amach anseo agus nach mór é a chur chun feidhme i gcomhréir 
le gealltanas an Aontais 2030 Sprioc Forbartha Inbhuanaithe (SDGanna) na Náisiún 
Aontaithe a bhaint amach;

5. á chur in iúl gur geal léi Straitéis Trádála nua an Aontais a foilsíodh i mí Feabhra 2021, 
lena leagtar béim ar leith ar an Afraic agus lena dtugtar chun suntais gur gá 
inbhuanaitheacht níos fearr a chur chun cinn i gcomhréir leis an ngealltanas SDGanna 
agus Straitéis Chomhpháirteach AE 2017 don Trádáil  a chur chun feidhme go hiomlán 
chun tacú le lánpháirtiú níos fearr na dtíortha leochaileacha atá i mbéal forbartha sa 
gheilleagar domhanda;

6. á mheabhrú gur tugadh chun suntais le paindéim COVID-19 béim a leochailí atá slabhra 
soláthair domhanda, agus ag an am céanna tugadh spreagadh nua maidir leis an ngá atá 
le margaí réigiúnacha a fhorbairt san Afraic, d’fhonn trádáil, infheistíocht agus slabhraí 
luacha laistigh den Afraic a chothú agus neamhspleáchas eacnamaíoch na mór-roinne a 
fheabhsú;

7. á mheabhrú, dá ndéanfaí an chomhpháirtíocht a athshocrú, go mbeadh an tAontas 

Afracach agus an tAontas Eorpach in ann tús a chur le haghaidh a thabhairt ar 
shaincheisteanna deacra, amhail rialachas agus spás sibhialta, a cuireadh ar strae de 
dheasca phaindéim COVID-19;

8. á iarraidh ar AE tacú go gníomhach le comhtháthú agus forbairt an gheilleagair 
Afracaigh agus Limistéar nua Saorthrádála Mór-roinne na hAfraice (AfCFTA) agus a 
phrótacail maidir le saorghluaiseacht, ar tionscnamh uaillmhianach comhtháthaithe 
eacnamaíoch é lena dtugtar deis mhór do thíortha na hAfraice comhtháthú eacnamaíoch 
a dhoimhniú, borradh a chur faoin trádáil laistigh den Afraic agus faoin bhfás 
cuimsitheach, forbairt inbhuanaithe a chumasú, bochtaineacht a laghdú, soghluaisteacht 
a thabhairt chun rialtachta agus caighdeáin mhaireachtála a fheabhsú trí fhás 
inbhuanaithe agus poist chuibhiúla a chur chun cinn; 

9. á thabhairt dá haire gur deis é AfCFTA chun ionchais forbartha na mór-roinne a athrú ó 
bhonn ar mhaithe leis an mór-roinn ar fad, lena n-áirítear na pobail is imeallaithe; 

10. á chur i bhfios go láidir nach mór na difríochtaí forbraíochta idir tíortha Afracacha a 
chur san áireamh ionas nach méadófar na neamhionannais; 

11. á chur in iúl go bhfuil sí den tuairim gur cheart go ndíreodh tacaíocht AE do AfCFTA ar 
infheistíocht i bhfothú acmhainní agus i dtacaíocht theicniúil, lena n-áirítear creat rialála 
chun titim siar a chosc maidir leis an méid atá bainte amach sna noirm shóisialta agus 
chomhshaoil, agus ar rannpháirtíocht eagraíochtaí na sochaí sibhialta a áirithiú, lena n-
áirítear eagraíochtaí na sochaí sibhialta a dhéanann ionadaíocht ar mhná, ar dhaoine óga 
agus ar mhionlaigh; 

12. á thabhairt chun suntais go bhfuil ról uathúil ag AE maidir le cúnamh a thairiscint, i 
bhfianaise na taithí atá aige féin mar bhloc réigiúnach trádála ardfhorbartha; 

13. á chreidiúint, anois níos mó ná riamh tar éis phaindéim COVID-19, ar an leibhéal 
domhanda, agus go háirithe maidir leis an Afraic, gur cheart cur chuige nua a ghlacadh 
le haghaidh caidreamh eacnamaíoch, tráchtála agus trádála bunaithe ar thrádáil chóir 
agus eiticiúil agus ar phrionsabail na dlúthpháirtíochta agus an chomhair;

14. á chur in iúl gur geal léi an t-athchóiriú ar Scéim na bhFabhar Ginearálaithe Taraife, ar 
ceann de phríomhionstraimí trádála AE é chun tacú leis na iarrachtaí a dhéanann tíortha 
i mbéal forbartha forbairt inbhuanaithe, éagsúlú eacnamaíoch agus próiseas 
comhtháthaithe réigiúnach mhór-roinn na hAfraice a chur chun cinn, an bhochtaineacht 
a laghdú agus urraim do chearta an duine a áirithiú; 

15. á chur in iúl gur geal léi, go háirithe, an aidhm chun éagsúlú onnmhairí a éascú, fás 
eacnamaíoch a mhéadú, poist a chruthú, infheistíocht a spreagadh agus rannchuidiú le 
forbairt na hearnála príobháidí i dtíortha i mbéal forbartha ar mhór-roinn na hAfraice; 

16. á chur i bhfáth gur cheart coinníollachtaí sóisialta agus comhshaoil chun tairbhe a bhaint 
as fabhair thrádála fhabhracha a leabú sna tionscadail cúnaimh theicniúil agus 
airgeadais faoi ionstraim NDICI-An Eoraip Dhomhanda, go háirithe le haghaidh na 
socruithe speisialta;

17. á iarraidh ar AE a áirithiú go mbeidh beartas trádála na hEorpa i leith na hAfraice ag 

teacht go hiomlán le prionsabal an chomhtháthaithe beartas ar mhaithe leis an bhforbairt 
inbhuanaithe agus nach dtiocfaidh sé salach ar na hiarrachtaí atá á ndéanamh ag 
comhpháirtithe Afracacha chun struchtúir inmharthana eacnamaíocha a bhunú, go 
háirithe sa talmhaíocht, ar earnáil ríthábhachtach é chun poist a chruthú agus chun dul i 
ngleic le neamhdheimhneacht an tsoláthair bia agus leis an míchothú;

18. á chur i bhfios go láidir go mbeidh gá le soghluaisteacht agus imirce a thabhairt chun 
rialtachta ar mhór-roinn na hAfraice chun feabhas a chur ar cháilíocht na trádála idir-
ilchríochaí; á áitiú – cé go bhféadfadh beartas trádála, i gcúinsí áirithe, an imirce 
éigeantach a íoslaghdú trí phoist a chruthú – nár cheart beartas trádála AE ná an cúnamh 
forbartha a ghabhann leis a ghiaráil chun comhar tríú tíortha maidir leis an imirce a 
chinntiú, rud a d’fhéadfadh an bonn a bhaint de phrionsabail agus luachanna AE agus 
den phríomhchuspóir maidir le laghdú na bochtaineachta; á mheabhrú, i ndáil leis an 
méid sin, nach féidir an imirce éigeantach a réiteach ach amháin trí bhealaí dleathacha a 
chruthú, cosaint idirnáisiúnta a fheabhsú agus aghaidh a thabhairt ar na géarchéimeanna 
forbartha, polaitiúla, aeráide agus daonnúla níos leithne as a n-eascraíonn an t-easáitiú 
éigeantach;

19. ag cur béim ar an bhfíoras nach mór do chomhaontuithe comhpháirtíochta eacnamaíche 
a bheith ina dtacú leis na pobail trádála réigiúnacha éagsúla san Afraic agus le AfCFTA 
a fhorbairt tuilleadh, a bheith ina rannchuidiú le slabhraí luacha réigiúnacha 
athléimneacha agus inbhuanaithe a thógáil, agus a bheith ina gcuidiú le borradh a chur 
faoin trádáil laistigh den Afraic agus lena héagsúlú; 

20. ag cur suntas sna comhaontuithe eatramhach atá ag AE cheana féin a rinneadh le Gána 
agus leis an gCósta Eabhair, chomh maith le seoladh an idirphlé straitéisigh leis an 
gCéinia arb é is aidhm leis a áirithiú go ndéanfaidh an dá thaobh codanna den 
chomhaontú comhpháirtíochta eacnamaíche (CCE) atá curtha i gcrích a chun feidhme 
mar a bhfuil an próiseas ina iomláine tagtha chun stad;

21. á iarraidh go neartófaí in-fhorfheidhmitheacht caibidlí trádála agus forbartha 
inbhuanaithe agus go n-áiritheofaí comhsheasmhacht le riachtanais agus le beartais 
forbartha agus le Spriocanna Forbartha Inbhuanaithe na Náisiún Aontaithe, ba cheart a 
chur san áireamh agus a chur chun feidhme dá réir, sna CCEnna atá faoi chaibidil faoi 
láthair agus a bheidh ann amach anseo, agus aird á tabhairt go háirithe ar an athrú 
aeráide (agus ar an ngá atá le bearta chun an t-athrú aeráide a mhaolú), 
fairsingiú/dífhoraoisiú fásaigh, bithéagsúlacht, Clár Oibre Cuibhiúil na hEagraíochta 
Idirnáisiúnta Saothair, agus an gá atá le saothar éignithe agus saothar leanaí a chomhrac;

22. á mheabhrú nach mór fothú acmhainní trí chúnamh forbartha AE agus trí infheistíochtaí 
eile a bheith ag gabháil i gcomhthráth le cur chun feidhme caibidlí inbhuanaitheachta 
chun cabhrú le tíortha comhpháirtíochta a ngealltanais a chomhlíonadh1, agus gur cheart 
go mbeadh gníomhaithe na sochaí sibhialta rannpháirteach tuilleadh san fhaireachán2;

23. á mheas gur cheart do CCEnna feabhas a chur ar chumas thíortha Afracacha leas a 

1 https://www.die-gdi.de/en/discussion-paper/article/can-rules-of-origin-in-sub-saharan-africa-be-harmonised-a-
political-economy-exploration/ 
2 https://www.die-gdi.de/en/discussion-paper/article/can-rules-of-origin-in-sub-saharan-africa-be-harmonised-a-
political-economy-exploration/ 

https://www.die-gdi.de/en/discussion-paper/article/can-rules-of-origin-in-sub-saharan-africa-be-harmonised-a-political-economy-exploration/
https://www.die-gdi.de/en/discussion-paper/article/can-rules-of-origin-in-sub-saharan-africa-be-harmonised-a-political-economy-exploration/
https://www.die-gdi.de/en/discussion-paper/article/can-rules-of-origin-in-sub-saharan-africa-be-harmonised-a-political-economy-exploration/
https://www.die-gdi.de/en/discussion-paper/article/can-rules-of-origin-in-sub-saharan-africa-be-harmonised-a-political-economy-exploration/

bhaint as deiseanna trádála i réimsí na slándála bia, an chúraim sláinte agus i réimse 
laghdú na bochtaineachta;

24. á áitiú go gcaithfidh AE iarracht shuntasach a dhéanamh chun rialacha tionscnaimh ar 
an leibhéal idirnáisiúnta a shimpliú agus a chomhchuibhiú agus chun tacaíocht 
theicniúil a chur ar fáil chun a áirithiú nach mbeidh caighdeáin AE ag feidhmiú mar 
bhacainní neamhtharaifí ar thrádáil; 

25. á iarraidh go mbeadh sásraí ceangailteacha agus in-fhorfheidhmithe ann le haghaidh cur 
chun feidhme na gcaibidlí maidir le trádáil agus forbairt inbhuanaithe ar chearta an 
duine, caighdeán saothair agus caighdeán comhshaoil sna CCEnna atá á gcaibidliú faoi 
láthair agus a bheidh ann amach anseo; á athdhearbhú gur gá mionanailís a dhéanamh ar 
thionchar na CCEnna agus na gcomhaontuithe trádála ar thíortha Afracacha, ar mhargaí 
laistigh den Afraic agus ar gheilleagair áitiúla agus gur gá iad a bheith comhleanúnach 
leis na spriocanna forbartha inbhuanaithe agus le hAirteagal 208 CFAE;

26. á thabhairt dá haire, chun naisc eacnamaíocha agus trádála níos doimhne a fhorbairt leis 
an Afraic, gur gá tuilleadh forbartha a dhéanamh ar an mbonneagar iompair agus 
digiteach leis an Afraic agus laistigh di, rud lena n-éilítear ina leith infheistíochtaí nua-
aimseartha, inbhuanaithe ar mórscála, agus caighdeáin shóisialta agus chomhshaoil agus 
comhaontú Pháras á n-urramú go háirithe, agus nach féidir a bhaint amach ach amháin 
trí mhaoiniú poiblí agus príobháideach a ghiaráil; á chur i bhfáth gur cheart do AE agus 
do ghnólachtaí Eorpacha a bheith rannpháirteach go hiomlán i bhforbairt an 
bhonneagair sin; 

27. á chur in iúl gur geal léi i ndáil leis sin an Tairseach Dhomhanda don Chumarsáid 
Chomhpháirteach a glacadh le déanaí le slógadh suas le EUR 300 billiún idir 2021 agus 
2027, a d’fhéadfadh, ach é a bheith deartha go maith, borradh a chur faoin bhforbairt 
áitiúil agus réigiúnach agus trádáil idir-ilchríochach a éascú; á thabhairt dá haire go 
háirithe gur tugadh aird ar leith ar an Afraic agus é mar aidhm leis sin aghaidh a 
thabhairt ar an mbearna maoinithe bonneagair i dtíortha ísealioncaim agus 
meánioncaim, bearna a mhéadaigh go mór le linn phaindéim COVID-19, agus cuidiú 
lena mbonneagar aeráide, fuinnimh, iompair agus digiteach a fhorbairt agus a gcórais 
sláinte agus oideachais a neartú; á iarraidh ar an gCoimisiún a áirithiú go mbeidh trádáil 
agus forbairt inbhuanaithe i gcroílár an tionscnaimh sin, inter alia trí dhíriú ar an 
mbonneagar teorann agus iompair a thabhairt cothrom le dáta, ag spriocdhíriú ar 
FBManna agus á áirithiú go mbeidh rochtain éasca acu ar infheistíochtaí;

28. á chur i bhfios go láidir gur gá cuspóir fadtéarmach na forbartha tionsclaíche a 
mheaitseáil go hiomchuí le cláir ghearrthéarmacha agus le tionscnaimh 
ghearrthéarmacha lena n-áirithítear leanúnachas agus comhleanúnachas le creataí 
réigiúnacha agus ilchríochacha, go háirithe trí chur le tionscnaimh atá ann cheana 
amhail tionscnamh an Aontais Afracaigh chun Dlús a chur leis an Trádáil laistigh den 
Afraic (BIAT); ag leagan béim, go háirithe, ar a thábhachtaí atá sé infheistíocht a éascú 
i mbonneagar inbhuanaithe agus i dtimpeallacht rialála don táirgeadh áitiúil leighis agus 
teicneolaíochtaí leighis, chun cuidiú leis na margaí ilroinnte atá ann faoi láthair a 
chomhtháthú;

29. á thabhairt le fios gur cheart go mbeadh ról ag an gclár oibre ‘Cúnamh don trádáil’ 

maidir le hacmhainní a úsáid chun aghaidh a thabhairt ar shrianta a bhaineann le trádáil, 
chun riachtanais bonneagair a mhaoiniú agus chun cuidiú le hacmhainneacht tíortha 
Afracacha a fhorbairt chun struchtúir rialála iomchuí a bhunú;

30 á chur i bhfáth gur gá deiseanna eacnamaíocha a chur ar fáil do mhná Afracacha, go 
háirithe trí scileanna TFC a chur ar fáil dóibh agus trí fhostóirí a spreagadh chun níos 
mó ban a fhostú; á iarraidh ar an gCoimisiún cabhrú leis an Aontas Afracach an Straitéis 
sin maidir le Comhionannas Inscne agus Cumhachtú na mBan a chur chun feidhme, 
agus bearta a chur chun feidhme lena gcuideofar le comhionannas inscne a bhaint 
amach ina chomhaontuithe trádála le tíortha na hAfraice; ag cur béim ar an ról 
ríthábhachtach atá ag mná na tuaithe san Afraic sna geilleagair thalmhaíochta agus 
thuaithe ar fud mhór-roinn na hAfraice, go háirithe maidir leis an tslándáil bia; á 
mheabhrú gur mná a dhéanann nach mór leath den obair thalmhaíochta san Afraic, mná 
ar feirmeoirí beaga nó cothaithe iad den chuid is mó agus iad gan an rochtain is gá acu 
ar fhaisnéis, ar chreidmheas, ar thalamh, ar acmhainní ná ar an teicneolaíocht; á iarraidh 
ar AE tacú le tíortha comhpháirtíochta chun cearta talún do mhná agus do chailíní a 
chur chun cinn; 

31. á chur i bhfios go láidir go bhfuil an suaitheadh arbh iad COVID-19, inmhíolú lócaiste 
agus fairsingiú fásaigh ba shiocair leis, tar éis staid slándála bia na hAfraice, ar staid 
dheacair í cheana, a dhéanamh níos measa agus go bhfuil siad tar éis aird a tharraingt ar 
leochaileachtaí an chórais dhomhanda bia, leochaileachtaí ar gá dul i ngleic leo trí 
infheistíocht spriocdhírithe i bhforbairt inbhuanaithe talmhaíochta, i ngréasáin iompair 
nua-aimseartha agus i mbonneagar stórála iomchuí;

32. á mheabhrú ar a thábhachtaí atá sé tacú le feirmeoirí beaga agus le tréadachas agus le 
táirgí agus margaí áitiúla a fhorbairt chun athléimneacht a neartú agus borradh a chur 
faoin tslándáil bia agus cothaithe, faoi bhainistiú inbhuanaithe acmhainní agus faoi 
chaomhnú na bithéagsúlachta; 

33. á iarraidh ar an gComhpháirtíocht AE na hAfraice a cuid iarrachtaí i réimse na 
talmhaíochta a dhíriú ar an gceart chun biafhlaithis atá ag tíortha Afracacha a chosaint, 
ar a slándáil bia a mhéadú mar thosaíocht mar aon le feabhas a chur ar an gcumas atá 
acu freastal ar riachtanais chothaithe a bpobal;

34. á thabhairt le fios a thábhachtaí atá earnáil na talmhaíochta agus an bhia san 
eacnamaíocht agus fostaíocht chuibhiúil agus inbhuanaithe chur ar fáil i gceantair 
thuaithe; 

35. ag leagan béim ar ról an uisce mar bhunchloch ríthábhachtach don athléimneacht 
shóisialta agus eacnamaíoch, go háirithe i gcomhthéacs na slándála bia agus cothaithe; 

36. á mheas gur cheart go mbeadh forbairt earnála talmhaíochta inbhuanaithe agus limistéar 
tuaithe i gcroílár an chaidrimh idir AE agus an Afraic; á chur i bhfios go láidir go 
mbaineann sé sin, den chuid is mó, le gabháltais bheaga agus le feirmeacha teaghlaigh; 

37. á thabhairt dá haire a thábhachtaí atá sé bearta agus uirlisí a chur chun cinn agus a 
fheabhsú chun tacú le cáilíocht táirgí a mhéadú, le héagsúlú táirgí, le cleachtais 
talmhaíochta a nuachóiriú, le dálaí sábháilte oibre agus le bearta chun athléimneacht 
feirmeoirí a neartú; 

38. á chur in iúl gur geal léi go moltar sa chomhpháirtíocht nua idir AE agus an Afraic 
cleachtais talmhaíochta atá neamhdhíobhálach don chomhshaol a fhorbairt; á chur i 
bhfáth thábhachtaí atá sé an agra-éiceolaíocht, an agrafhoraoiseacht, an táirgeadh áitiúil 
agus córais inbhuanaithe bia a chur chun cinn, ar córais iad lena ndírítear ar shlabhraí 
soláthair inbhuanaithe a fhorbairt ar an leibhéal náisiúnta ach ar an leibhéal idirnáisiúnta 
freisin; á iarraidh ar an gCoimisiún, sa chomhthéacs sin, diantacaíocht inbhuanaithe a 
chur ar fáil do thíortha Afracacha maidir le hacmhainní nádúrtha agus éiceachórais a 
bhainistiú chun earnáil talmhaíochta a bheidh nuálach agus athléimneach ó thaobh na 
haeráide de a bhunú;

39. á chur i bhfáth go bhfuil an Afraic ina príomhthosaíocht gheografach i straitéis nua 
trádála an Aontais; á chur i bhfios go láidir, i ndáil leis sin, a thábhachtaí atá idirphlé 
níos láidre idir AE agus an Afraic, go ndéanfaí doimhniú ar chomhaontuithe trádála mar 
fhreagairt ar éileamh méadaithe ó chomhpháirtithe Afracacha ar an gcomhpháirtíocht go 
leathnófaí é chun níos mó ná trádáil in earraí a chumhdach, agus go gcuirfí tionscnaimh 
chun feidhme chun infheistíocht a éascú;

40. á mheabhrú gur léiríodh i gClár Oibre Gníomhaíochta Addis Ababa maidir le maoiniú le 
haghaidh forbartha gur gá níos mó acmhainní intíre a úsáid chun na spriocanna 
forbartha inbhuanaithe a bhaint amach; á mheabhrú go bhfuil sé ar cheann de na 
príomhchuspóirí do thíortha Afracacha áit níos airde a bhaint amach ar an slabhra 
luacha domhanda trí éagsúlú eacnamaíoch, ach go bhfuil spleáchas ar thráchtearraí fós 
ar cheann de na príomhdhúshláin forbartha atá roimh gheilleagair bhochta na hAfraice, 
ar theip orthu, den chuid is mó, a n-onnmhairí a éagsúlú;

41. ag tacú le tionscnaimh leanúnacha chun a áirithiú go gcothaíonn beartas trádála AE 
táirgeadh agus tomhaltas inbhuanaithe; ag fanacht go fonnmhar leis an togra reachtach 
atá lar na bacáin maidir leis an Tionscnamh um Tháirgí Inbhuanaithe; á mheabhrú an 
tacaíocht ollmhór a thug an Pharlaimint do thogra reachtach uaillmhianach maidir le 
dícheall cuí corparáideach éigeantach, togra a dhéanfadh athrú ó bhonn ar shlabhraí 
soláthair agus luacha agus a d’áiritheodh go rannchuideodh caidreamh trádála idir AE-
na hAfraice le forbairt inbhuanaithe; á iarraidh ar an gCoimisiún comhairliúchán 
forleathan leanúnach leis na geallsealbhóirí ábhartha a áirithiú le linn an phróisis 
reachtaigh do na tionscnaimh thuasluaite, go háirithe le heagraíochtaí na sochaí sibhialta 
in AE agus san Afraic;

42. á mheabhrú gur bac fadtéarmach sa phróiseas caibidlíochta maidir le CCEnna atá in 
iarraidh an Aontais cosc a chur ar chánacha onnmhairithe ar amhábhair; á chur i bhfáth, 
i gcás na ngeilleagar sin a bhfuil a n-ioncam bunaithe beagnach go heisiach ar shaothrú 
acmhainní nádúrtha, má chuirtear cosc ar chánacha den sórt sin, d’fhéadfaí na 
geilleagair a fhágáil ag brath ar chabhair, agus bac a chur ar a n-éagsúlú eacnamaíoch ag 
an am céanna; á chur i bhfáth go bhfuil sé de cheart ag tíortha Afracacha amhábhair a 
rialú ar mhaithe lena leas poiblí agus á iarraidh ar AE staonadh ó bheartas trádála a 
ghlacadh lena gcuirtear toirmeasc, de ghnáth, ar thíortha Afracacha cánacha 
onnmhairiúcháin a ghearradh ar amhábhair, a mhéid is go bhfuil sé comhoiriúnach leis 
an Eagraíocht Dhomhanda Trádála;

43. á chur i bhfáth go bhfuil ról lárnach ag Plean Infheistíochta Seachtraí an Aontais, agus 
go háirithe ag an gCiste Eorpach um Fhorbairt Inbhuanaithe mar an chéad cholún de, 

maidir le beartas trádála agus infheistíochta an Aontais i leith na hAfraice a mhúnlú, i 
gcomhthráth leis na CCEnna; á mheabhrú gur leag sí béim ar fheabhas a chur ar an 
timpeallacht infheistíochta i dtíortha comhpháirtíochta; á chur i bhfáth, i dtaca le 
gealltanas an Aontais maidir le borradh a chur faoin infheistíocht ón earnáil 
phríobháideach chun na spriocanna forbartha inbhuanaithe a bhaint amach, nach mór 
gurbh ionann é sin agus oibleagáidí éigeantacha a bhunú maidir le cearta an duine, 
cearta sóisialta agus dícheall cuí comhshaoil, bunaithe ar Phrionsabail Threoracha na 
Náisiún Aontaithe maidir le Gnó agus Cearta an Duine, ar cheart feidhm a bheith acu 
maidir leis an slabhra luacha ina iomláine agus ar cheart forálacha maidir le rochtain ar 
an gceartas a áireamh leo;

44. á iarraidh ar AE agus a Bhallstáit gealltanas a thabhairt maidir le tacú le tíortha na 
Afracacha gníomhaíocht uaillmhianach agus cóir ar son na haeráide a chur chun 
feidhme; á chur i bhfáth nach mór maoiniú an Aontais faoin ionstraim nua NDICI a 
úsáid chun tacú le cur chuige atá bunaithe ar chearta an duine, lena mbeadh pobail 
áitiúla agus pobail dhúchasacha lárnach in iarrachtaí aeráide, comhshaoil agus forbartha, 
ag tosú le comhairliúchán leis an tsochaí shibhialta agus leis an bpobal;

45. á iarraidh, go gcuirfí san áireamh an nasc idir an tsláinte phoiblí agus an bhithéagsúlacht 
i gcomhréir leis an gcur chuige ‘sláinte amháin’; á chur in iúl gur geal léi an fógra 
maidir le tionscnamh Natur Africa, lena ndírítear ar an bhfiadhúlra agus ar éiceachórais 
a chosaint, agus á chur in iúl gur geal léi an t-athbhreithniú ar an bplean gníomhaíochta i 
gcoinne gáinneáil ar fhiadhúlra; á chur i bhfáth gur cheart tionscnamh Natur Africa a 
fhorbairt i gcomhairle leis na geallsealbhóirí uile, agus aird ar leith á tabhairt ar chearta 
na bpobal áitiúil, na bpobal dúchasach agus na mban; á chur i bhfios go láidir gur cheart 
don tionscnamh le rialtais Afracacha agus le pobail áitiúla chun dul i ngleic, ar bhealach 
iomlánaíoch agus córasach, leis na nithe is cúis le cailliúint na bithéagsúlachta agus le 
díghrádú comhshaoil, lena n-áirítear trí thacaíocht a chur ar fáil do líonraí dea-
bhainistithe limistéar atá faoi chosaint; ag tathant ar an Aontas Eorpach agus ar an 
Afraic cearta na ndaoine dúchasacha maidir le gnáthúinéireacht agus rialú a dtailte agus 
a n-acmhainní nádúrtha a aithint agus a chosaint mar a leagtar amach i nDearbhú na 
Náisiún Aontaithe maidir le Cearta na bPobal Dúchasach agus i gCoinbhinsiún na 
hEagraíochta Idirnáisiúnta Saothair 169, agus prionsabal an tsaorthoilithe, roimh ré agus 
feasach a chomhlíonadh;

46. ag leagan béim ar an ngá atá le fócas a aistriú ó chóras lena dtugtar tús áite do chosaint 
infheisteoirí go dtí córas lena gcuirtear béim ar spriocanna forbartha náisiúnta agus 
domhanda a chur chun cinn trí infheistíocht inbhuanaithe;

47. ag tathant ar AE athbhreithniú a dhéanamh ar a chonarthaí infheistíochta, a áirithiú go 
mbeidh cothromaíocht chóir ann idir cearta agus oibleagáidí d’infheisteoirí cearta an 
duine agus an comhshaol a urramú agus staonadh ó ghníomhaíocht neamhdhleathach 
amhail éilliú agus calaois; á chur i bhfáth gur gá oibleagáidí a chur san áireamh maidir 
le stáit bhaile chun tacú le hinfheistíocht inbhuanaithe agus chun ligean d’íospartaigh 
ceartas a lorg i stát baile an infheisteora;

48. á chur i bhfios go láidir gur féidir le húsáid lotnaidicídí sa diantalmhaíocht san Afraic 
tionchar a imirt ar shláinte oibrithe ar beag rochtain atá acu ar oiliúint maidir le cosaint 
plandaí agus ar chúram sláinte, anuas ar dhamáiste a dhéanamh don chomhshaol; á 

iarraidh go gcuirfear oideachas agus oiliúint ar fáil maidir le cuir chuige cosanta plandaí 
agus roghanna malartacha ar lotnaidicídí agus go ndéanfar nochtadh do shubstaintí 
guaiseacha a íoslaghdú; ag cáineadh na gcaighdeán dúbailte maidir le lotnaidicídí a 
chuir AE i bhfeidhm trí chead a thabhairt substaintí guaiseacha, a bhfuil toirmeasc orthu 
in AE, a onnmhairiú go tíortha Afracacha agus go tríú tíortha eile; á iarraidh, dá bhrí 
sin, go modhnófar rialacha reatha AE chun deireadh a chur leis an neamhleanúnachas 
dlíthiúil sin, i gcomhréir le Coinbhinsiún Rotterdam 1998 agus leis an gComhaontú 
Glas;

49. á iarraidh ar an gCoimisiún infheistíochtaí inbhuanaithe a chur chun cinn chun bogadh i 
dtreo geilleagar atá saor ó charbón, i gcomhréir leis an ngealltanas a tugadh i 
gComhaontú Aeráide Ghlaschú, agus ag an am céanna a áirithiú go ndéanfar acmhainní 
nádúrtha agus amhábhair a fhoinsiú agus a bhainistiú ar bhealach freagrach agus 
inbhuanaithe, agus go ndéanfar bainistiú inbhuanaithe ar dhramhaíl i gcomhréir lena 
chuspóirí faoin gComhaontú Glas;

50. á mholadh do thíortha Afracacha, tráth a dtuairiscíonn UNICA go bhfuil go leor de na 
conarthaí infheistíochta a tugadh i gcrích sna 1990idí agus go luath sna 2000idí imithe 
in éag le déanaí nó go bhfuil siad ar tí dul in éag, a n-infheistíocht agus a gconarthaí 
cánachais dhúbailte a athbhreithniú agus a athchóiriú de réir a riachtanas forbartha; á 
chreidiúint go dtugann Limistéar Saorthrádála Ilchríoch na hAfraice agus na hiarrachtaí 
leanúnacha maidir le lánpháirtíocht réigiúnach deis mhaith chun an córas idirnáisiúnta 
infheistíochta a athchothromú ionas go mbeidh sé freagrach, cothrom agus fabhrach i 
leith na forbartha inbhuanaithe;

51. á chur in iúl gur cúis mhór bhuartha don Aontas Eorpach go bhfuil stáit Afracacha ag 
brath go mór ar allmhairí bia, go háirithe ón Aontas Eorpach, go háirithe nuair is táirgí 
fóirdheontais atá sna hallmhairí sin, ar táirgí iad arb ionann a bpraghas íseal agus 
iomaíocht dhíobhálach do thalmhaíocht ar mhionscála san Afraic;

52. á chur in iúl gur ábhar buartha di go bhfuil púdar bainne lena dtacaíonn CBT á 
onnmhairiú chuig an Afraic Thiar, ós rud é go bhfuil iarmhairtí tubaisteacha ag méadú 
faoi thrí na n-onnmhairí ó cuireadh deireadh leis na cuótaí bainne in 2015 ar aoirí agus 
ar fheirmeoirí áitiúla nach féidir dul san iomaíocht; á iarraidh ar an gCoimisiún oibriú ar 
réitigh le rialtais agus geallsealbhóirí na hAfraice; á chur in iúl gur ábhar buartha di go 
bhfuil an caidreamh neamhshiméadrach sin ag cur le bunchúiseanna na himirce;

53. á iarraidh, i ndáil leis sin, go mbeifí ag brath níos mó ar an méid a rannchuidíonn eolas 
traidisiúnta na hAfraice leis an aistriú cóir, go háirithe i dtaca le cleachtais talmhaíochta, 
an t-iascach agus cosaint foraoisí, rud a chumasódh muintir na hAfraice agus na pobail 
áitiúla;

54. á chur i bhfáth a thábhachtaí atá sé go ndéanfaí cosaint agus cur chun cinn an chirt atá 
ag na pobail áitiúil rochtain a fháil ar acmhainní nádúrtha amhail talamh agus uisce agus 
smacht a bheith acu orthu a chur san áireamh i gComhpháirtíocht AE- na hAfraice; ag 
cáineadh a choitianta atá an ghrabáil talún san Afraic; á mheabhrú gur cleachtas 
brúidiúil í nach bhfuil i gcomhréir le haon chuspóir biafhlaithis agus a chuireann 
marthanas na bpobal áitiúil Afracach i mbaol; á chur i bhfáth a thábhachtaí atá sé 
próiseas ionchuimsitheach a sheoladh d’fhonn a áirithiú go mbeidh eagraíochtaí na 

sochaí sibhialta agus na pobail áitiúla rannpháirteach go héifeachtach i bhforbairt agus 
cur chun feidhme na mbeartas agus na ngníomhaíochtaí a bhaineann leis an ngrabáil 
talún agus san fhaireachán a dhéantar orthu; á iarraidh go gcloífear leis na Treoirlínte 
Deonacha maidir leis an Rialachas Freagrach ar Thionacht Talún i ngach tionscadal lena 
gcuirtear cosaint na gceart talún chun cinn, lena n-áirítear i gcúrsaí trádála, agus go n-
áiritheofar le bearta freisin nach bhfuil cearta talún na bhfeirmeoirí beaga á gcur i mbaol 
ag na tionscadail;

